
KUALA LUMPUR (20 NOVEMBER 2021) - Dalam memperingati Hari Kanak-Kanak
Sedunia dengan tema 2021, "Masa Depan Yang Lebih Baik untuk Setiap Kanak-Kanak", Prof Dato'
Noor Aziah Mohd Awal, Pesuruhjaya Kanak-Kanak (CC) Suruhanjaya Hak Asasi Manusia
Malaysia (SUHAKAM) ingin menekankan semula bahawa semua kanak-kanak harus dilayan sama
rata dan dilindungi daripada segala bentuk diskriminasi.

Pandemik COVID-19 telah memberi impak yang besar kepada hak dan kehidupan anak-anak kita
dalam pelbagai aspek. Data Kementerian Kesihatan yang dilaporkan media pada 12 Oktober 2021
menunjukkan seramai 410,762 kanak-kanak berumur 17 tahun ke bawah di Malaysia dijangkiti
COVID-19 iaitu peningkatan mendadak daripada 12,620 kanak-kanak yang dijangkiti tahun lepas.
Dalam waktu yang sukar ini, kita juga telah menyaksikan cabaran lain yang dihadapi oleh kanak-
kanak termasuk kehilangan pembelajaran, peningkatan kes penderaan kanak-kanak, isu kesihatan
mental, kanak-kanak yang menjadi yatim piatu, dan keluarga mereka yang dilanda kemiskinan.

CC memuji pihak kerajaan kerana memberi peruntukan tertinggi sebanyak RM52.6 bilion untuk
pendidikan pada tahun 2022 dan sejumlah RM25 juta melalui Yayasan Keluarga Malaysia, untuk
membantu kanak-kanak yang menjadi yatim piatu akibat pandemik COVID-19. Ini menunjukkan
kesungguhan kerajaan untuk menangani kebajikan masa depan dan pembangunan akademik anak-
anak kita. Dalam menyusun strategi penggunaan peruntukan ini, CC menasihatkan Kerajaan untuk
membangunkan pelan pasca pandemik yang komprehensif untuk mengatasi kesan wabak tersebut,
untuk memberi manfaat kepada semua kanak-kanak di Malaysia, tanpa mengira status mereka.

Selaras dengan Perkara 2 Konvensyen Mengenai Hak Kanak-Kanak (CRC), Negara-Negara Pihak
hendaklah menghormati dan memastikan hak-hak yang dinyatakan dalam Konvensyen diberikan
kepada setiap kanak-kanak dalam bidang kuasa mereka tanpa sebarang bentuk diskriminasi.
Sehubungan itu, CC menyeru Kerajaan untuk memastikan Bajet Negara 2022 dan Pelan Pemulihan
Negara (NRP) Malaysia dipacu oleh prinsip-prinsip kepentingan kanak-kanak, kelangsungan hidup
dan perkembangan mereka, prinsip tanpa diskriminasi dan pandangan kanak-kanak. Oleh itu, ke
arah mencorakkan masa depan yang lebih baik bagi setiap kanak-kanak di Malaysia, CC
menekankan bahawa prinsip yang sama harus diterapkan dan disepadukan secara konsisten ke
dalam semua dasar, program, perundangan serta keputusan kehakiman yang melibatkan kanak-
kanak itu.

